
SAVDO KORXONALARI SAMARADORLIGINI 
OSHIRISHDA STATISTIK TAHLIL 
USULLARIDAN FOYDALANISHNING 
AHAMIYATI
Sabirova Oysuluv Shonazarovna
UrDU iqtisodiyot kafedrasi o‘qituvchisi
ORCID: 0009-0002-6348-1086
Email: oysuluvsabirova.urdu@gmail.com

Annotatsiya: Ushbu maqolada savdo korxonalari samaradorligini oshirishda statistik tahlil va unda qo‘llaniladigan usullar 
yoritilgan. Tadqiqot davomida ko‘rsatkichlar tizimi, korrelatsiya va regressiya tahlili metodlari qo‘llanib, ishlab chiqarish 
hajmi, investitsiyalar, samaradorlik va xodimlar soni o‘rtasidagi bog‘liqlik o‘rganilgan. Shuningdek, maqolada savdo 
korxonalarida samaradorlikni oshirish uchun investitsiyalarni ko‘paytirish, kichik biznesni qo‘llab-quvvatlash, raqamli 
savdo platformalarini rivojlantirish hamda eksport salohiyatini kuchaytirish bo‘yicha takliflar berilgan.

Kalit soʻzlar: savdo korxonalari, raqobatbardoshlik, statistik tahlil, korrelatsiya tahlili, regressiya modeli, investitsiyalar, 
ko‘rsatkichlar tizimi, indeks usuli, eksport salohiyati.

Abstract: This article highlights the use of statistical analysis and its methods in improving the efficiency of trade 
enterprises. During the research, the system of indicators as well as correlation and regression analysis methods were 
applied to study the interrelationship between production volume, investments, efficiency, and the number of employees. 
Furthermore, the article provides recommendations on increasing investments, supporting small businesses, developing 
digital trade platforms, and enhancing export potential in order to improve the efficiency of trade enterprises.

Key words: trade enterprises, competitiveness, statistical analysis, correlation analysis, regression model, investments, 
system of indicators, index method, export potential.

Аннотация: В представленном исследовании рассматриваются методология статистического анализа, 
направленного на повышение эффективности деятельности торговых предприятий. В рамках проведенного 
исследования была задействована система показателей, а также методы корреляционного и регрессионного 
анализа, позволившие выявить взаимосвязи между объемом производства, инвестициями, производительностью 
и численностью персонала. По результатам работы сформулирован комплекс рекомендаций, включающий 
увеличение объема инвестиций, поддержку малого предпринимательства, развитие цифровых торговых 
платформ и наращивание экспортного потенциала.

Ключевые слова: торговые предприятия, конкурентоспособность, статистический анализ, корреляционный 
анализ, регрессионная модель, инвестиции, система показателей, индексный метод, экспортный потенциал.

K I R I S H
So‘nggi yillarda dunyo miqyosida statistik tahlil vositalariga bo‘lgan talab keskin ortmoqda. 2023-yilda 

ushbu bozor hajmi 100 milliard AQSh dollaridan oshgan bo‘lsa, prognozlarga ko‘ra 2027-yilga kelib 150 milliard 
dollarga yetishi kutilmoqda (Gartner, 2023). Mazkur dinamik o‘sishda savdo sohasi 35 foizlik ulush bilan yetakchi 
segmentlardan biri hisoblanadi. Bu holat savdo korxonalari tomonidan ma’lumotlarga asoslangan boshqaruv 
qarorlariga strategik ustuvorlik berilayotganidan dalolat beradi.

Savdo korxonalarining samaradorligi iqtisodiy o‘sishning asosiy ko‘rsatkichlaridan biri bo‘lib, hududiy 
iqtisodiyotning barqaror rivojlanishi va raqobatbardoshligini ta’minlashda muhim ahamiyat kasb etadi. 

Samaradorlik ko‘rsatkichini aniqlashda turli statistik tahlil usullari — ko‘rsatkichlar tizimi, regressiya, korrelatsiya 
va indekslar alohida o‘rin tutadi. Bu usullar nafaqat korxona ichki jarayonlarini baholash, balki hududiy savdo 
tarmoqlarining iqtisodiy o‘sishga qo‘shayotgan ulushini aniqlashda ham qo‘llaniladi [1].

O‘zbekiston Respublikasida savdo va xizmat ko‘rsatish sohalarining yalpi hududiy mahsulotdagi ulushi 
2023-yilda 20 foizdan ortiqni tashkil qilgan. Xorazm viloyatida esa bu ko‘rsatkich 23,5 foizga teng bo‘lib, viloyat 
iqtisodiyotida savdo sektorining salmoqli o‘rni borligini ko‘rsatadi [2].

M A V Z U G A  O I D  A D A B I Y O T L A R  S H A R H I
Savdo korxonalari samaradorligini oshirishga qaratilgan tadqiqotlar so‘nggi yillarda alohida e’tibor 

qozonmoqda, chunki globallashuv va raqamlashuv jarayonida savdo korxonalari o‘z pozitsiyalarini 
mustahkamlash va yangi bozorlarni egallash uchun samarali strategiyalar ishlab chiqishi talab qilinmoqda. 
Ushbu mavzuga oid adabiyotlar tahlili savdo korxonalarining iqtisodiy salohiyati, resurslarni boshqarish, 
innovatsiyalar va statistik tahlil metodologiyalarini o‘z ichiga olgan dolzarb ilmiy ishlarga asoslanadi. Jahon 
amaliyotida savdo korxonalarida statistik tahlil usullaridan foydalanish darajasini o‘rgansak, aynan AQShning 
yetakchi chakana savdo tarmoqlari qaror qabul qilish jarayonlarida statistik tahlilni keng joriy etgan. Xususan, 
Fortune 500 ro‘yxatidagi savdo kompaniyalarining 92 foizi data-driven decision-making tizimlariga ega.

Masalan, Walmart o‘z ma’lumotlar markazida har kuni 2,5 petabayt hajmdagi ma’lumotlarni qayta ishlash 
orqali har soniyada 1 milliondan ortiq savdo operatsiyalarini tahlil qiladi. Amazon esa tavsiyalar tizimida mashinali 
o‘rganish algoritmlaridan foydalangan holda savdo hajmini 35 foizga oshirishga erishgan. Kompaniya ishlab 
chiqqan bashoratlash modellarining aniqlik darajasi 95 foizni tashkil etadi (Amazon AI Research, 2023). Ushbu 
misollar AQSh chakana savdo korxonalari uchun statistik tahlil biznes samaradorligini oshirishning asosiy 
vositasiga aylanganini tasdiqlaydi.

Richard Fildes (Lancaster University) va uning hamkorlari chakana savdoda prognozlash masalalarini 
keng ko‘lamda o‘rgangan. Ularning izlanishlari oddiy regressiya va vaqt qatorlari modellarini qo‘llash bilan 
cheklanmay, balki meta-learning yondashuvlari va murakkab prognozlash modellarini solishtirishni ham o‘z 
ichiga oladi. Tadqiqotlar savdo prognozlari aniqligini oshirish uchun regressiya usullarini qanday sharoitda 
samarali qo‘llash mumkinligi bo‘yicha amaliy ko‘rsatmalarni taklif etadi [6].

Henk R. A. Koster (Netherlands) va hamkorlari shahar savdo maydonlari hamda “shopping externalities”ni 
tahlil qilishda regressiya zanjiri va panel ma’lumotlar asosidagi ekonometriya usullaridan foydalangan. Ularning 
tadqiqotlari ko‘p o‘zgaruvchilik va korrelyatsion bog‘lanishlarni hisobga olgan holda regressiya modellarining 
qo‘llanish imkoniyatlarini ko‘rsatib beradi [7].

O‘zbekistonda esa Bakhtiyor Safarov (Toshkent Davlat Iqtisodiyot Universiteti) o‘zining “Development 
of Retail Trade in Uzbekistan” (2022) nomli maqolasida O‘zbekiston chakana savdo bozorining rivojlanish 
tendensiyalarini tahlil qilgan [8]. U global Retail Trade Development Index kabi indekslardan foydalanib, statistik 
korrelyatsiya va regressiya usullari yordamida asosiy dinamik yo‘nalishlarni ochib bergan.

I. Komilovaning “Impact of store atmosphere on impulse buying behavior of Uzbek consumers” nomli 
maqolasida do‘kon muhitining impulsiv xarid qilishga ta’siri survey ma’lumotlari asosida korrelyatsion va 
regressiya tahlillari yordamida o‘rganilgan. Tadqiqot natijalarida o‘zgaruvchilar o‘rtasidagi korrelyatsiya 
aniqlanib, impulsiv sotib olishga regressiya orqali bevosita ta’sir baholangan [9].

Z. Kuldasheva onlayn xarid qilish bo‘yicha olib borilgan tadqiqotlarida omillar o‘rtasidagi bog‘liqlikni 
aniqlash uchun korrelyatsion tahlil va regressiya usullaridan (logistic regression / OLS) foydalanilgan. Ushbu 
ishlar O‘zbekistonda raqamli transformatsiya jarayonida iste’molchilar xulq-atvorini iqtisodiy-statistik metodlar 
yordamida tahlil qilishga qaratilgan muhim ilmiy natija desak mubolag‘a bo‘lmaydi [10].

T A D Q I Q O T  M E T O D O L O G I YA S I
Deskriptiv statistika savdo korxonalari faoliyatiga oid asosiy ko‘rsatkichlarni, jumladan ishlab chiqarish 

hajmi, rentabellik darajasi va eksport ulushini aniqlash imkonini beradi. Ushbu usul korxonalar faoliyatining 
umumiy iqtisodiy holatini tahlil qilish va ularning salohiyatini baholashda muhim vosita hisoblanadi. Shu yo‘sinda 
olingan natijalar savdo korxonalarining raqobatbardoshlik darajasi to‘g‘risida ishonchli va tizimli ma’lumotlarni 
taqdim etadi.

Regressiya tahlili esa korxonalarning ishlab chiqarish samaradorligi, eksport ko‘rsatkichlari hamda 
moliyaviy natijalarini prognozlashda qo‘llanadi. Bu yondashuv kelgusida korxonalar rivojlanishining ehtimoliy 
yo‘nalishlarini belgilashga hamda mavjud resurslardan samarali foydalanish bo‘yicha aniq tavsiyalar ishlab 
chiqishga yordam beradi.

T A H L I L  V A  N A T I J A L A R
Xalqaro tajriba shuni ko‘rsatmoqdaki, savdo korxonalarining 78 foizi statistik tahlil jarayonida R va Python 

dasturlash tillaridan foydalanmoqda. Shuningdek, professional analitik paketlar — SPSS va SAS dasturlari 
— 65 foiz korxonalar tomonidan qo‘llanilmoqda (Deloitte Analytics Survey, 2023). Mashinali o‘rganishga 
asoslangan usullardan foydalanish darajasi esa quyidagicha: regressiya tahlili — 89 foiz, klaster tahlili — 76 
foiz, vaqt qatorlari tahlili — 82 foiz, faktor tahlili — 68 foiz, neyron tarmoqlar — 55 foiz. Mazkur ko‘rsatkichlar 
savdo korxonalarida statistik tahlilning nafaqat klassik usullari, balki zamonaviy algoritmlar orqali ham samarali 
qo‘llanilayotganini anglatadi.

Jahon tajribasida savdo korxonalari statistik tahlilni keng joriy etish orqali quyidagi iqtisodiy natijalarga 
erishgan: savdo hajmi 15–25 foizga oshgan, inventar aylanish tezligi 30–40 foizga tezlashgan, mijozlar sodiqligi 
35–45 foizga ortgan, marketing investitsiyalari samaradorligi (ROI) 40–60 foizga yaxshilangan, umumiy 
xarajatlar 20–30 foizga kamaygan.

Bugungi kunda savdo korxonalarining 75 foizi bulutli analitik platformalardan foydalanmoqda, 60 foizi 
esa real vaqt rejimidagi tahlil tizimlariga o‘tgan. 45 foiz kompaniyalar sun’iy intellekt asosidagi statistik tahlil 
texnologiyalarini faol joriy etmoqda (McKinsey Digital Survey, 2023). Umuman olganda, xalqaro tajriba shuni 
ko‘rsatmoqdaki, savdo korxonalarida statistik tahlil vositalarining keng ko‘lamda qo‘llanishi raqobatbardoshlikni 
ta’minlash, xarajatlarni optimallashtirish va barqaror rivojlanishni kafolatlashda muhim omil sifatida xizmat 
qilmoqda.

Xorazm viloyatidagi savdo korxonalari faoliyatini Xorazm viloyati Statistika bo‘limi ma’lumotlari asosida tahlil 
qiladigan bo‘lsak, quyidagi natijalarni ko‘rish mumkin. Ko‘rsatkichlar tizimi asosida 2023-yilda savdo korxonalari 
soni 8197 tani tashkil etgan, ulardan 99,7 foizi kichik biznes subyektlari hisoblanadi [2]. Bu ko‘rsatkich hududda 
savdo faoliyatining asosan kichik korxonalar orqali amalga oshirilayotganini anglatadi (1-jadval).

1-jadval. Xorazm viloyati savdo korxonalari samaradorligini baholashda statistik tahlil usullari natijalari (2022–
2023-yillar)

Tahlil turi Natija Izoh

Ko‘rsatkichlar tizimi
2023 yilda Xorazm viloyatida savdo 
korxonalari soni 8197 ta, ulardan 99,7% 
kichik biznes subyektlari

Savdo faoliyati asosan kichik biznes orqali 
amalga oshirilmoqda

Indeks usuli 2022–2023 yillarda savdo aylanmasi indeksi 
114,2% Savdo hajmlarining barqaror o‘sishi

Korrelyatsiya tahlili Sof foyda va xodimlar soni o‘rtasida ijobiy 
bog‘liqlik, r = 0,62

Xodimlar soni ortishi bilan samaradorlik 
oshmoqda

Regressiya tahlili
Investitsiyaning 1% ga o‘sishi savdo 
hajmining 0,8% ga ortishiga olib keladi (p < 
0.05)

Savdo aylanmasining o‘sishi investitsiya 
oqimiga bog‘liq

Indeks usuli natijalari: 2022–2023-yillar davomida viloyat savdo aylanmasi indeksi 114,2 foizni tashkil etdi, 
bu esa savdo hajmlarining barqaror o‘sishini ko‘rsatadi [2].

Korrelyatsiya tahlili: savdo bilan shug‘ullanuvchi tadbirkorlik subyektlarining sof foydasi bilan xodimlar 
soni o‘rtasida o‘rta darajadagi ijobiy bog‘liqlik (r = 0,62) mavjudligi aniqlandi. Aniqroq aytganda, xodimlar soni 
oshgani sari korxonalar samaradorligi ham ortmoqda.

Regressiya tahlili: savdo aylanmasining o‘sishi ko‘proq investitsiya oqimiga bog‘liq. Regressiya modeli 
natijalari shuni ko‘rsatdiki, investitsiyalarning 1 foizga o‘sishi savdo hajmining 0,8 foizga ortishiga olib keladi (p 
< 0.05) (1-rasm) [3,4].

1-rasm. Kichik korxona va mikrofirmalarning turli sohalar bo‘yicha soni

2024-yil 1-yanvar holatiga ko‘ra kichik korxona va mikrofirmalarning iqtisodiy faoliyat turlari bo‘yicha 
taqsimoti ularning mamlakat iqtisodiyotida tutgan o‘rnini yaqqol aks ettirmoqda. Statistik ma’lumotlarga ko‘ra, 
ushbu korxonalar sonining eng katta qismi savdo sohasiga to‘g‘ri keladi — 157,3 ming birlik. Bu esa kichik biznes 
subyektlari ichida savdo faoliyatining yetakchi o‘rinni egallayotganini bildiradi. Mazkur holat, bir tomondan, 
ichki bozor talabining yuqoriligi, ikkinchi tomondan, ushbu sohada boshlang‘ich xarajatlarning pastligi va tezkor 
daromad olish imkoniyatlari bilan izohlanadi [11].

Yashash va ovqatlanish xizmatlari yo‘nalishida 28,1 mingta korxona faoliyat yuritmoqda. Ushbu natija 
mehmonxona va restoran xizmatlariga bo‘lgan talabning ortib borayotganidan dalolat beradi. Shu bilan birga, 
xizmat ko‘rsatish sohasi kichik biznesning diversifikatsiyalangan segmenti sifatida iqtisodiy o‘sish omillaridan 
biri bo‘lib xizmat qilmoqda [12].

Sanoat sektori 68,5 mingta kichik korxona bilan ikkinchi o‘rinda turadi. So‘nggi yillarda ushbu sohada raqamli 
texnologiyalarni joriy etish, yangi ishlab chiqarish uskunalari va innovatsion yondashuvlardan foydalanish kichik 
biznesning sanoat tarmoqlaridagi raqobatbardoshligini oshirmoqda [13].

Qishloq, o‘rmon va baliqchilik xo‘jaligi yo‘nalishida 37,1 mingta korxona mavjud bo‘lib, ular asosan oziq-
ovqat yetishtirish va qayta ishlash jarayonlarida faoliyat yuritmoqda. Ushbu ko‘rsatkich qishloq hududlarida 
iqtisodiy faollikning kuchayib borayotganini, shuningdek, tabiiy resurslardan samarali foydalanilayotganini 
bildiradi [14].

Umuman olganda, statistik tahlillar kichik biznesning iqtisodiyotning barcha asosiy tarmoqlarida sezilarli 
ulushga ega ekanligini ko‘rsatmoqda. Bu esa nafaqat ichki bozorni barqaror ta’minlash, balki iqtisodiy 
diversifikatsiya va hududiy rivojlanish jarayonlarida ham muhim omil bo‘lib xizmat qilmoqda.

Tadqiqot natijalari shuni ko‘rsatadiki, savdo korxonalari samaradorligini yaxshilash uchun statistik tahlil 
usullarini izchil qo‘llash zarur. Moliyaviy va iqtisodiy barqarorlikni baholash maxsus ko‘rsatkichlar tizimi orqali, 
dinamikani kuzatish esa indekslar vositasida amalga oshiriladi. Shu bilan birga, korrelyatsion va regressiya 
tahlillari samaradorlikni belgilovchi asosiy omillarni aniqlashga va ular asosida dalillarga asoslangan siyosat 
hamda qarorlar ishlab chiqishga imkon beradi. O‘zbekistonning 2021–2023-yillardagi ishlab chiqarish va 
eksport ko‘rsatkichlari (2-rasm) [5].

2-rasm. O‘zbekistonning 2021-2023-yillardagi ishlab chiqarish va eksport ko‘rsatkichlari

O‘zbekistonning 2021–2023-yillardagi ishlab chiqarish hajmi va eksport ko‘rsatkichlari dinamikasi mamlakat 
iqtisodiyotida barqaror o‘sish tendensiyasini ko‘rsatmoqda. 2021-yilda ishlab chiqarish hajmi 200,1 trln so‘mni 
tashkil etgan bo‘lsa, 2022-yilda bu ko‘rsatkich 251,4 trln so‘mga yetib, 25,6 foizga oshgan. 2023-yilda esa 
ishlab chiqarish hajmi 293,6 trln so‘mni tashkil etib, 2021-yilga nisbatan qariyb 47 foizga o‘sish qayd etildi.

Eksport hajmida ham ijobiy o‘sish kuzatilgan. Xususan, 2021-yilda 9,7 mlrd AQSh dollari miqdoridagi 
eksport hajmi 2022-yilda 11,3 mlrd dollarga yetgan, 2023-yilda esa 12,3 mlrd dollarga ko‘tarilgan. Demak, uch 
yil davomida eksport hajmi 2,6 mlrd dollarga yoki 26,8 foizga ortgan. Mazkur tendensiyalar ishlab chiqarishning 
ortishi bilan birga tashqi bozorga yo‘naltirilgan mahsulot ulushi ham kengayib borayotganidan dalolat beradi. 
Bu esa sanoat va savdo korxonalarining raqobatbardoshlik darajasi oshayotganini, resurslardan samarali 
foydalanish va eksportni diversifikatsiya qilish borasida aniq natijalarga erishilayotganini ko‘rsatadi.

X U L O S A  V A  T A K L I F L A R
Dunyo tajribasida, xususan Iqtisodiy hamkorlik va taraqqiyot tashkilotiga a’zo mamlakatlarda savdo 

samaradorligini oshirish maqsadida raqamli texnologiyalarni joriy etish, logistika zanjirlarini optimallashtirish va 
elektron savdoni kengaytirish asosiy yo‘nalishlardan hisoblanadi [4]. Xorazm viloyatida ham ushbu amaliyotlarni 
qo‘llash orqali samaradorlikni yanada oshirish mumkin. Savdo bilan shug‘ullanuvchi subyektlar samaradorligini 
oshirishda statistik tahlil usullari muhim ahamiyat kasb etib, ular subyektlarning moliyaviy barqarorligini 
baholash, resurslardan foydalanish samaradorligini aniqlash va hududiy iqtisodiy siyosatni ishlab chiqishda 
amaliy ahamiyatga ega.

Xorazm viloyati misolida olingan natijalar samaradorlikni oshirish uchun investitsiyalarni ko‘paytirish, kichik 
biznesni qo‘llab-quvvatlash va raqamli savdo platformalarini rivojlantirish zarurligini ko‘rsatadi.

